
Алабуга 

Г.ИБРАҺИМОВНЫҢ “БЕЗНЕҢ КӨННӘР” РОМАНЫНДА  

ТАТАР МИЛЛИ МӘГАРИФ СИСТЕМАСЫНЫҢ БИРЕЛЕШЕ 

Аннотация.  

К творчеству известного татарского прозаика Г. Ибрагимова всегда было 

приковано особое внимание литераторов, критиков разных эпох. Это 

объясняется тем, что он сумел описать в своих произведениях самые 

волнующие проблемы общественности: нравственность, порядочность, 

духовность и любовь к своей Родине. 

 В данной статье рассматривается тема татарского национального 

образования, которую поднимает Г.Ибрагимов в своем романе «Наши дни». 

Автор акцентирует внимание на изменении мировоззрения и отношения к 

образованию шакирдов описываемого времени, что  отражается  в душевных 

переживаниях героев через призму  нравственных и социальных пороков 

татарского общества начала ХХ века. 

 

Summary.  

The creativity of the famous Tatar novelist G. Ibrahimov was always attracted 

by the attention of writers, critics of different eras. This is due to the fact that he was 

able to describe in his works the most disturbing problems of the public: morality, 

decency, spirituality and love for his Motherland.  

This article deals with the theme of the Tatar national education, raised by 

G.Ibragimov in his novel "Our days". The author focuses on changing the outlook 

and attitude towards the formation of the shakirds of the time described, which is 

reflected in the spiritual experiences of the heroes through the prism of the moral and 

social defects of the Tatar society of the early 20th century. 

 

Кайвакыт студентлардан әллә нинди сәер сораулар чыгып куя. Мәсәлән, 

бер кызыбыз ХХ йөз башы әдәбияты буенча лекциядән соӊ «Кем бөегрәк: 



Галимҗан Ибраһимовмы, Гаяз Исхакыймы?» дип сорады. Сорау, сабыйларча, 

беркатлы булса да, уйланырга мәҗбүр итте… 

Әйе, бөеклек категориясенеӊ үлчәү берәмлекләре юк, аны бизмәнгә 

салып, чагыштырып карап булмый. Югарыда телгә алынган ике әдипнеӊ 

иҗатлары да, язмышлары да бер-берсенә охшаш та, шул ук вакытта төрле дә: 

икесе дә мулла балалары, икесе дә шул чор руханилары өчен хас булган рәхәт 

һәм җайлы тормыштан баш тартып, Сталин диктатурасыy үp җилкәләрендә 

татыганнар. Әмма Г.Исхакый большевизмга каршы ачыктан-ачык көрәш юлын 

сайласа, Г.Ибраһимов исә, килешеп, фикерләрен шул заманда хакимлек иткән 

законнар кысасында үткәрергә тырышкан. 

Иҗатларындагы төп уртаклык – миллилек, милли гамь. Иҗат иткән һәр 

әсәрендә диярлек, татар яшәешенеӊ бер ягы ачыла. Г.Ибраһимов «Татар 

хатыны ниләр күрми?» әсәрендә (тематикасы исемендә үк чагылыш таба), 

Г.Исхакый «Теләнче кыз»ында бер ук проблемаларны күтәрәләр. Беренче 

әдибебез дәүләтчелеге югалган татар мохитендә талантныӊ фаҗигагә дучар 

ителүен «Яшь йөрәкләр»дә ачып бирсә, шуны ук Исхакый «Мулла бабай»да 

гәүдәләндерә. Мондый параллельләрне күпләп китерергә мөмкин. Ләкин 

Г.Ибраһимовныӊ татар-иҗтимагый сәяси тормышыныӊ энциклопедиясе дип 

саналырлык «Безнеӊ көннәр» романы әдәбият дөньясында аерым урын алып 

тора. 

Альп тауларыннан алып, Сахалин утрауларына кадәр җәелгәӊ 

империянеӊ ХХ йөз башындагы тынгысыз тормышын әдип, образлы итеп: «Төн 

караӊгы. Дөнья тын. Ләкин диӊгез шаулый. Диӊгез төбендә кемгәдер ачу белән 

үкеренә. Аныӊ куәтле дулкыннары, тау-тау булып, биек, ташлы, текә ярларга 

һөҗүм итәләр. Күӊелгә шом килә: гүя менә-менә тагы бер-ике тапкыр сугып 

атылачаклар да дөньяны каплап китәчәкләр», ˗ дип, башланып китә дә, икенче 

бүлекне «Кяфер узара сугыша» дип атап, татар тормышына, анда барган 

үзгәрешләргә күчерә: «Шул җомга көн кич, теге кызыл байрак күтәреп йөргән 

фетнәчеләрнеӊ башлыклары арасында элек яһүд байда приказчик булып торган 



Габдрахманны күргәннәр… Әйтәләр: «Мәдрәсәгә исламия шәкертләре 

арасында остазларына каршы көрәш башланган икән», ˗ диләр» [2, б.12]. 

Кемнәр генә, җәмгыятьнеӊ нинди генә катламнары, нинди генә партияләр 

юк әсәрдә! Шулай да, язучы тарафыннан аеруча игътибарга лаеклысы һәм 

романда зур урын алып торучы күренеш – ул мәдрәсә һәм аныӊ шәкертләре. Бу 

урынлы да, чөнки, бердән, ХХ йөз башында уку-укыту мәсьәләләре татар 

милләтенеӊ яшәү-яшәмәү кебек иӊ әһәмиятле, көнүзәк мәсьәләсенә әверелгән 

була. Икенчедән, ул инде белем алу системасы булудан туктап, халыкны урта 

гасырлардагыча фикерләүдән тартып чыгарып, заман таләпләренә җавап 

бирердәй менталитет формалаштыру, шуныӊ аркылы тарих арбасыннан, 

дөресрәге, инде поездан төшеп калмау өчен көрәш була. Өченчедән, сәяси 

көрәшнеӊ алдынгы сафларында һәрвакыт укучы яшьләр барган. Шуӊа күрә, 

язучы үзе билгеләгәнчә, «шәкерт чуалышы» менә мондый таләпләр куюдан 

башлана: «Мәдрәсәләргә яӊа тәртип кертелсен. Мантыйк (логика), схоластика 

ташлансын! Европа фәннәре – тарихлар, җәгърафияләр, һәндәсәләр 

(геометрия), химия – укылсын! Урыс теле мөкәммәл (тулы) булсын! Фөнүне 

җәдидә (яӊа фәннәр), рәдде нәсара (христиан динен кире кагу), тәфсир, хәдис, 

әдәбият дәресләре программада булсын!» ˗ дип, гариза бирәчәкләр. Әгәр инде 

мөдәррисләре бу теләкләрне кабул кылмаса, мәдрәсәнеӊ дүрт-биш шәкерте 

җыелып, бергә уку башлаячак, ди» [2, б.144]. 

СССР дигән дәүләттә коммунизм тәрбияләү хакимлек итте. Коммунистик 

идеология интернациональ дип белдерелде, газеталарныӊ беренче битендә дә 

«Бөтен дөнья пролетарийлары, берләшегез!»дигән өндәмә торды һәм миллилек 

тулысынча инкарь ителде, 1917 елга кадәр булган тормыш тоташ кара буяулар 

белән сурәтләнде. Шул исәптән, татар халкыныӊ үткәне, аныӊ мәгариф 

системасы һәм мәктәп-мәдрәсәләре дә наданлык оясы итеп күрсәтелде. 

Күренекле галим Равил Әмирхан бу хакта болай ди: «Еш кына татар халкы 

революциягә кадәр мәдәният дөньясыннан читтә калган, үз эченә бикләнгән, 

басылган, томана, надан, үзенеӊ милли мәктәпләре, дәреслекләре, хәтта үз язуы 

да булмаган бер халык иде, дигән сүзләрне ишетергә туры килә. Кайбер «тарих 



белгечләре»неӊ фикере буенча, татарларны җәһаләт (наданлык) баткагыннан, 

янәсе, бары тик Октябрь инкыйлабы гына тартып чыгарган һәм мәдәниятнеӊ 

олы баганалы юлына алып чыккан икән» [1, б.145]. 

Ләкин, «Безнеӊ көннәр»дән югарыда китерелгән өзекне укыганнан соӊ, 

башка уй килә: совет белгечләре әйткәнчә, надан һәм томана булган шәкерләре 

реформа таләп итеп чыгарга сәләтле булырлар иде микән? Ул, чынлап та 

басылган булса, укый-яза белмәсә, Европа стандартлары турында сүз алып бара 

алыр идеме? Шәкертләр тарафыннан укытуны таләп ителгән фәннәре да 

игътибарны җәлеп итә. Тарих, җәгърәфия кебекләре аӊлашылса да, рәдде 

нәсара (христиан динен кире кагу), хәдис (пәйгамбәрләр сүзләре) фәннәрен уку-

укыту программасына кертүне сораулары күп кенә нәрсәләр турында сөйли. 

Димәк, ХХ йөз башы татар укучы яшьләре, беренчедән, бөтен нәрсәне кире 

кагучы атеист һәм нигилист түгелләр, икенчедәӊ – бөтен нәрсәгә сукырларча 

ышанучы дини фанатиклар да булмаганнар. Алар исламны фәнни нигездә 

аӊларга омтылып, динне «әдәп вә әхлак» дип яшәгәннәр дигән сүз. Юк, ул 

замана татар яшьләре һич кенә дә басылган, аӊнары схоластика белән 

томаланмаган була. Шул ук вакытта тагын бер сорау туа – әгәр мәктәпләребез 

начар, заманнан артта калган икән, кайда һәм ничек күзләре ачылган соӊ бу 

егетләрнеӊ, замана сулышын тоярлык әзерлекне кем биргән? Моӊа бер генә 

аӊлатма булырга мөмкин: мәдрәсәләребезнеӊ белем бирү дәрәҗәсе совет фәнни 

әдәбиятында тасвирлаганча түбән булмаган. Моӊа халкыбызныӊ белемгә 

омтылып яшәвен дә өстәргә кирәк. XVIII гасырдан ук Бохарага, Сәмәркандка 

кадәр җәяүләп барып, белем алучы яшьләребез – дөньякүләм билгеле булган 

галимнәребез Ш.Мәрҗәни, Р.Фәхретдиннәребез – моӊа ачык мисал.  

XIX йөз ахыры, ХХ гасыр башы татар мөгаллимнәренеӊ фидакарьлеге 

һәр халык, һәр чор өчен үрнәк булырлык. «Безнеӊ көннәр»дә шәкерт 

кузгалышы белән бәйле вакыйгада әйтеп үтелгән укытучыларныӊ күркәм 

образы бирелә. Менә «Исламия» мәдрәсәсе шәкертләре җыелышында ислах, 

ягъни реформа таләп итәләр. Яшьләргә хас булганча, аларда максимализм 

көчле: бар үзгәрешләр шул ук вакытта һәм тулысынча үтәлгән булсын. Алар 



протест белдереп, революцион «Сада»ны җырлыйлар, кызып китеп, лампа, 

тәрәзә пыяласын ваталар. Мәдрәсә җитәкчесе мөдәррис Гали хәзрәт, «…егерме 

ел гомерен төрле мәдрәсәләрдә гыйлем алуга биргән», «…иске, кадим 

мәдрәсәләргә дошман ителгән…», аннан Мәккә, Мәдинә, Истамбул, Мисырда 

белем алган, «…Русиягә кайтып, Мисыр, Истамбулныӊ яӊа мәдрәсәләре кебек 

мәдрәсә торгызмак булып, эшкә тотынган…» кеше, ике, хәтта өч ут арасында 

кала: бер яктан, чуалышлар булуны сәбәп итеп, мәдрәсәне ябып куярга теләгән 

хөкүмәт; икенче яктан, мәдрәсәнеӊ бөтен чыгымнарын түләп баручы һәм, 

әлбәттә, укучы яшьләрнеӊ мондый кыланышларына канәгать булмаган байлар; 

өченче яктан – шәкертләр. Гали хәзрәт нишләргә белми, барысын да җайларга, 

бу ситуациядән чыгарга тиеш, тик барысы да аны гаепле дип саный. Мәсәлән, 

шәкерт төркеменнән берәү кычкыра: «Ябылсын! Кадалсын мәдрәсәӊ! Ач 

калудан куркасыӊмы, ул ябылса?» Һәм дәүләтчелеген югалткан, ләкин өметен 

югалтмаган халкыныӊ киләчәген мәгарифтә күргән татар мөгаллиме Гали 

хәзрәтнеӊ моӊа җавабы: «Бу сүзне кем әйтә? Кем әйтә? Их, җаным, бик артык 

баласыӊ. Артык сабыйларча карыйсыӊ! Бир миӊа берничә миллион акча! Мин 

Парижныӊ беренче университеты кебек мәдрәсә төзермен! Ул кирәк. Бу кирәк. 

Без ачбыз. Моннан чыккач, эшкә ярамыйбыз, дисез. Урыслар фәлән кыйла, 

төгән кыйла, безнекеләрдә юк, дисез! Мин үзем дә аны беләм, кулдан килгәне 

бары да эшләнә. Әмма юкны кайдан алыйк: кая зур биналар? Кая яхшы 

мөгаллимнәр? Кая яхшы дәреслек, китаплар? Кая һәртөрле фәнни әсбаб алырга 

байлык? Кая акча? Татар дөньясында булмаганны бүген генә мин кайдан 

алыйм?» [2, б.154] 

Татарларныӊ белемгә омтылышы, мәгариф өлкәсендә ирешкән уӊышлары 

патша хөкүмәтен нык сагайта. Әле 1870 елда ук Россиянеӊ мәгариф министры 

Д.А. Толстой тарафыннан «Конечной целью образования всех инородцев, 

живших в пределах нашего отечества, должно быть обучение их и слияние с 

русским народом», дип билгеләнгән эшчәнлекнеӊ төп авырлыгы татарлар 

өстенә төшә [3, б.35]. Чөнки империянеӊ үзәк өлешендә яшәүче халыклар 

арасыннан бары тик татарларныӊ гына үз мәктәпләре, үз уку-укыту системасы 



булган һәм самодержавие әлеге системаны җимерү өчен мөмкин булганнарныӊ 

барысын да куллана. Романда ул болай тасвирлана: «Хөкүмәт мөселманнар 

арасында социализм эзли, революция эзли. Шулай ук пантюркизм эзли, 

панисламизм эзли. Шуӊа күрә прокламация баскан яки сәяси түгәрәккә йөргән 

һәрбер шәкерт жандармнарны ничаклы борчыса, Кәрим Гайфинеӊ кызыл фәсе 

белән тар кара җөббәсе, русча китаптан файдалана алмаганга күрә, Истамбул 

басма дәреслекләр буенча укыткан һәрбер мөгаллим, аныӊ квартирында 

табылган һәртөрле Мисыр, Төркия басма китаплар – охранка алдында гаҗәп 

зур шөбһәле әйберләр, куркынычлы әйберләр булып күренәләр». 

Кәрим Гайфи – романда тасвирланган чорныӊ гадәти дә, гадәти дә 

булмаган баласы. Язмышы, шул чорда күпләргә хас булганча, Истамбулда 

дөньяви мәктәптә белем алган, яхшы әзерлекле укытучы. Ләкин ул, 

башкалардан аермалы буларак, искиткеч сәләтле була: «Әгәр Төркиядә калса, 

фән дөньясында яхшы урын табарлык галим булып чыгуында шик ителми иде. 

Әгәр үзе теләсә, Төркия хөкүмәте тарафыннан Европага укырга җибәреләчәк, 

аннан бетереп кайткач, Төркиядә профессор булып калачак иде». Ул, бәлки, 

Төркиядә калган да булыр иде, ләкин Төркиянеӊ үзендә дә милли күтәрелеш, 

яӊарыш дулкыны мәйданга чыга, мәмләкәтнеӊ алдынгы карашлы кешеләре, 

дөньякүләм фикер йөртеп, төрки кавем, төрки кардәшлек хакында уйлана 

башлаган вакыт. Шундыйларныӊ берсе – Әхмәд Мидхәт (1844-1913) – төрек 

язучысы, мәгърифәтче, төрек әдәбиятында кыска хикәягә һәм романга нигез 

салучы. Романнар, хикәяләр, пьесалар һәм тарих, дин, философия, география 

мәсьәләләренә багышланган китаплар авторы аӊа кайтырга киӊәш бирә һәм 

егет, укытам дип, шул эшчәнлегем белән милләткә хезмәт итәм, дип кайтып, 

дәртләнеп эшкә тотына. Ләкин илдә революция шаукымы дулый. Революция 

бар нәрсәне, искеме, яхшымы, начармы икәнен тикшереп тормыйча, инкарь итү 

дигән сүз. Җәмгыятьнеӊ күнегелгән тормыш рәвешен яклаучыларны ул читкә 

этәрә, я бөтенләй юк итә, шуӊа күрә «Кузгатылган һәрбер дулкын, күтәрелгән 

һәрбер көрәш мөгаллим Кәрим Гайфине шәкерт ялкыны белән капма-каршы 

куя торган булып китте». 



Әнә шундый каршылыклар белән яши татар дөньясы ХХ йөз башында. 

Болар барысы да Г.Ибраһимовныӊ «Безнеӊ көннәр» романында тормышчан 

детальләр, тулы канлы образлар аша фаҗигасе дә, тантанасы да гәүдәләндерелә. 

Дөрес, бу әсәрдә сурәтләнгәннәрнеӊ бер өлешенә, мәгариф өлкәсендә барган 

вакыйгаларга гына тукталдык. Ләкин алар да, татар яшәешендәге катлаулы 

иҗтимагый вәзгыятьне шактый төгәл күзалларга ярдәм итәләр. 

